
AKBN ORGANIZON NË QYTETIN E FIERIT TAKIMIN: 

PROMOVIMI I BURIMEVE NATYRORE NË SHQIPËRI

    

Më 15 Shkurt 2008, Agjensia Kombëtare e Burimeve Natyrore (AKBN), organizoi në 
qytetin e Fierit takimin PROMOVIMI I BURIMEVE NATYRORE NË SHQIPËRI . 

Në këtë takim morën pjesë përfaqësues të pushtetit vendor, përfaqësues të biznesit, 
specialistë dhe të ftuar të tjerë. 

Takimin e hapi Kryetari i AKBN, Z. Milo Kuneshka, i cili pasi u uroi mirëseardhjen të 
pranishmëve në sallë, përcolli përshëndetjen e Ministrit të Ekonomisë, Tregëtisë dhe 
Energjitikës, Z. Genc Ruli, që për detyrime të Qeverisë nuk mundi te merrte pjesë në 
këtë takim. 

Z. Milo Kuneshka, bëri një histori të shkurtër të AKBN. 

AKBN, e krijuar një vit e gjysëm me parë, e konceptuar si pjesë e reformës qeverisëse, 
me një program afatmesëm dhe afatgjatë të saj, është konceptuar dhe krijuar si një 
strukturë që të mbrojë interesat e shtetit shqiptar dhe që lidhet me Burimet Natyrore të 
Shqipërisë. Njëherazi, është konceptuar dhe krijuar si strukturë edhe për të lehtësuar 
jetën e investitorëve, nëpërmjet procedurave sa më të thjeshta, transparente dhe sa më 
të zbatueshme. 

AKBN 

 

vazhdoi Z. Milo - është një strukturë që varet nga Ministri, promovon burimet 
natyrore dhe synon tregun. Detyrat kryesore të AKBN jane: promovimi i burimeve 
natyrore, monitorimi i veprimtarive te ndryshme, si minerare dhe HEC-et, të bëjë 
oponenca për llogari dhe sipas kërkesës së Ministrisë për projekte në fushat e 
veprimtarisë që mbulon dhe shumë shpejt edhe në rastet e burimeve të tjera natyrore. 

Për të realizuar këto detyra dhe objektiva, AKBN është organizuar në pesë 
Departamente, si Departamenti Minerar, i Hidrokarbureve, i Hidroenergjitikës, i 
Burimeve të Rinovueshme dhe ai i Bashkërendimit, që bashkërendon punën midis 
departamenteve të Agjensisë dhe të Agjensisë me struktura të tjera. 

Këto vitet e fundit 

 

vazhdoi Z. Milo - është rritur numri i investitorëve vendas në fushën 
minerare dhe në atë të ndërtimit të HEC-eve. Kjo edhe për arësyen, se çmimet janë të 
favorëshme dhe pikërisht, ngacmimi i parë, që AKBN nisi ketë tur promovimi në gjithë 
Shqipërinë, është që t i mbështesë të gjithë investitorët, që burimet natyrore të vendit 
tonë të shfrytëzohen sa më mirë dhe në mënyrë racionale. Ne, tashmë, kemi procedura 
të qarta dhe të sakta dhe për çdo vështirësi, kontaktoni me AKBN, si hallkë e 
rëndësishme e zinxhirit. Të jeni të sigurtë 

 

vazhdoi Z. Milo - se do të keni gjithmonë 
mbështetjen e saj. Ju mund të vizitoni dhe faqen tonë të Internetit, me mjaft material, ku 
mund të gjeni atë që jeni të interesuar dhe pikat e kontaktit me AKBN . 

Në këtë prezantim, referuan: 

Z. Fatbardh Ademi, Drejtor i Departamentit të Hidrokarbureve, paraqiti temën 
Mundësitë e kërkimit për naftë e gaz në Shqipëri . Z. Ademi  bëri një histori të 



shkurtër të hidrokarbureve në Shqipëri. Më pas, ai theksoi si detyrë kryesore të 
Departamentit të Hidrokarbureve, promovimin e zonave të lira për kërkimin, zhvillimin 
dhe prodhimin e hidrokarbureve dhe në këtë drejtim, politika e përcaktuar nga qeveria 
shqiptare në këto 17 vjet ka qenë konstante dhe e pandryshuar. Ai theksoi dhe politikat 
për tërheqjen e investimeve të huaja për kërkimin e hidrokarbureve në Shqipëri, si hapja 
e industrisë së naftës dhe gazit ndaj konkurrencës dhe tregut të liberalizuar, inkurajimi i 
investitorëve të huaj kundrejt një legjislacioni të përshtatshëm favorizues dhe nxitës, si 
dhe krijimi i nje organizimi institucional me procedura të shpejta dhe të thjeshta për 
liçensimin. 

Vazhdimisht janë bërë rregullime ligjore dhe që nga viti 1993 janë miratuar një sërë 
ligjesh, ku me të rëndësishëm jane Ligji për Hidrokarburet

 

dhe Ligji për Sistemin 
Fiskal në Fushën e Hidrokarbureve . 

Më pas, Z. Ademi, bëri një histori të shkurtër të naftës dhe gazit në Shqipëri, Shfaqjet 
sipërfaqësore të bitumit në zonën e Selenicës, të njohura që në kohën e Romës së 
lashtë; më 1918 pusi i parë me rezultate pozitive dhe zbulimi i vendburimit të 
Drashovicës; veprimtari intensive nga shoqëri të huaja dhe zbulime të tjera; vazhdimi i 
veprimtarisë së kërkimit dhe prodhimit në periudhën 1944-1990 dhe zbulimi i 
vendburimeve të tjera, si dhe Marrëveshjet e para konçesionare në vitin 1925. 

Z. Ademi, veç të tjerave shpjegoi procedurat e miratimit të Marrëveshjeve Hidrokarbure 
dhe Liçensë Marrëveshjeve, si dhe afatet kohore të miratimit të tyre. Gjithashtu, ai për 
interesin e pjesmarrësve, shpjegoi hollësisht se çfarë duhet të përmbajë një aplikim për 
marrëveshje hidrokarbure. 

Z. Fatbardh Ademi vlerësoi me mjaft interes zonën Vlorë-Fier-Mallakastër-Lushnje, si 
zonë me interes për kërkimin, zhvillimin dhe prodhimin e hidrokarbureve. 

Vendburimet e zbuluara: Vendburimi i Patos-Marinzës, me rezerva mbi 200 milionë ton, 
Vendburimi i Ballsh-Hekalit, me 216 puse, Vendburimi i Cakran-Mollaj, me 65 puse të 
shpuar, Vendburimi i Gorisht-Koculit, Vendburimi i Amonicës, Vendburimi i Visokës, 
Vendburimi i Povelcës, Vendburimi i Divjakë-Ballajt, Vendburimi i Frakullës, Vendburimi i 
Panajasë. 

Z. Edmond Goskolli, Drejtor i Departamentit Minerar, i cili prezantoi temën Burimet 
minerale dhe aktiviteti minerar në Shqipëri . Ai bëri një paraqitje të përmbledhur të 
aktivitetit minerar privat në këtë rajon. 

Aktivitet privat në rrethet Lushnje dhe Mallakastër ka filluar ne vitin 2000, ndërsa në 
rrethin e Fierit në vitin 2003. Deri në fund të vitit 2007, janë dhënë 10 leje minerare 
shfrytëzimi dhe kërkim-zbulimi. Sipërfaqja e liçensuar është 1.089 km², prodhim 
argjilash: 155.000 ton, prodhim gëlqerorësh: 8410 m³, prodhim konglomeratesh: 
2640m³, prodhim rërë bituminoze: 6500 ton. 

Z. Goskolli shpjegoi procedurat dhe kuadrin ligjor të nevojshëm për marrjen e Lejes 
Minerare të Shfrytëzimit. Ai u bëri të ditur të pranishmëve, se në AKBN është ngritur 
Komisioni i Posaçëm i dhënies së Lejeve Profesionale dhe për më shumë hollësi, të 
interesuarit mund të vizitojnë faqen e internetit të AKBN http:/www.akbn.gov.al 

Znj. Mariana Çoku, Drejtore e Departamentit Hidroenergjitik, e cila prezantoi temën 
Burimet hidroenergjitike dhe aktiviteti hidroenergjitik në Shqipëri . Pjesmarrësit u 

http:/www.akbn.gov.al


njohën me kuadrin ligjor dhe procedurat për dhënien e hidrocentraleve me konçesion. 
Ajo u bëri të ditur të interesuarve, se pranë AKBN, është ngritur Grupi i Oponencës 
teknike Shtetërore (OTSH), për vlerësimin e projekt-propozimeve. Kjo temë zgjoi 
interesin e pjesmarrësve. 

Znj. Mariana vuri në dukje aktivitetin hidroenergjitik në këtë zonë. Ajo përmendi, si 
projekt-propozime, lumin e Shushicës, (HEC-et «Bretaj», «Lepenicë», «Gjorm», «Kotë», 
«Mavrovë»), rezervuarin e Thanës, hidrocentrale ekzistuese, në lumin e Smokthinës 
(HEC-i «Smokthinë») dhe mundësi për të shfrytëzuar në lumenjtë e Vjosës, Smokthinës, 
etj. 

Znj. Alma Saraçi, Drejtore e Drejtorisë së Planifikim Statistikës pranë Departamentit të 
Energjive te Rinovueshme Burimet e rinovueshme në Shqipëri dhe efiçenca e 
energjisë  në Shqip ëri . Të pranishmit patën interes për burimet alternative të energjisë, 
sidomos shfrytëzimi i energjisë diellore, për vetë situatën e vështirë energjitike, që po 
kalon vendi ynë. Sipas Znj. Alma, Shqipëria ka mesatarisht 240-260 ditë me diell në vit. 
Gjithashtu, ajo theksoi rëndësinë e Ligjit të Efiçencës së Energjisë, i cili krijon mundësi 
për përdorimin ekonomik të burimeve energjitike, rritjen e sigurisë së furnizimit dhe 
reduktimin e ndotjes në mjedis. 

Në vijim përshëndeti këtë takim Kryetari i Bashkisë Fier dhe më pas u kalua në 
diskutime, të cilat u kthyen në bashkëbisedim midis përfaqësuesve të biznesit, Kryetarit 
të AKBN dhe përfaqësuesve të Pushtetit Vendor. 

Kryetari i AKBN, Z. Milo Kuneshka, mbylli këtë takim, duke falenderuar pjesmarrësit për 
mesazhet e bashkëpunimit, duke dhënë besimin e tij për një bashkëpunim të 
suksesshëm dhe të pandërprerë me AKBN.   

DISA FOTO NGA KY AKTIVITET

                   


